
REPUBLIKA E SHQIPËRISË

GJYKATA E LARTË

KOLEGJI ADMINISTRATIV

Nr. 11243-00255-00-2025 i Regj. Themeltar

Nr. 00-2025-2149 i Vendimit

VENDIM
NË EMËR TË REPUBLIKËS

Kolegji Administrativ i Gjykatës së Lartë, me trup gjykues të përbërë nga:
Sokol SADUSHI
    -Kryesues

Sokol NGRESI          -Anëtar

Gentian MEDJA
     -Anëtar


Sot më datë 05.06.2025, mori në shqyrtim në dhomë këshillimi, çështjen administrative me nr. 11243-00255-00-2025 Regjistri Themeltar, që i përket: 
KËRKUES:
 
 Gjykata e Shkallës së Parë të Juridiksionit të Përgjithshëm Shkodër.

OBJEKTI:

 Parashtrim i mosmarrëveshjes për kompetencën lëndore me Gjykatën  Administrative të Shkallës së Parë Shkodër (aktualisht Gjykata Administrative e Shkallës së Parë Tiranë).

BAZA LIGJORE:
Neni 64 i Kodit të Procedurës Civile 

Në lidhje me çështjen me të dhënat vijuese: 

PADITËS: 

SHPSF “NAZERI 2000” SHPK.

E PADITUR:
Operatori i Shpërndarjes së Energjisë Elektrike SHA, Drejtoria Rajonale Shkodër.
Me pjesëmarrje:         
 Avokatura e Shtetit, Zyra Vendore Shkodër

OBJEKTI: 
Detyrimi i të paditurit për pagimin e vlerës së shtesës së kostove të shërbimeve të kontraktuara me paditësin, në masën prej 688 450.59 lekë me Tvsh, si pasojë e ndryshimit/rritjes së pagës minimale shtesë, e shkaktuar nëpërmjet VKM nr. 809 datë 26.12.2018 “Për përcaktimin e pagës minimale në shkallë vendi” dhe kamatën ligjore në lidhje me të nga data e maturimit të faturave deri në datën e ekzekutimit të detyrimit.

BAZA LIGJORE:
Nenet 31, 153 e në vijim 334/d, 335 e në vijim të K.Pr.C; Nenet 419, 420, 445-490, 608 e vijues, 690, 773 e në vijim të Kodit Civil; Ligji nr.9643 dt 20.11.2006 “Për prokurimin Publik” i ndryshuar dhe dispozitat në zbatim të tij; Ligji nr.49/2012 “Për gjykatat administrative dhe gjykimin e mosmarrëveshjeve administrative”; Ligji nr.75/2014 “Për shërbimin privat të sigurise fizike”; VKM nr.914, datë 29.12.2014 “Për Miratimin e Rregullave të Prokurimit Publik” i ndryshuar; VKM nr.399 datë 03.05.2017 dhe VKM nr.809 datë 26.12.2018.
KOLEGJI ADMINISTRATIV I GJYKATËS SË LARTË,

pasi dëgjoi relatimin e gjyqtarit Sokol Sadushi dhe e bisedoi në tërësi çështjen në Dhomën e Këshillimit, në përfundim,

V Ë R E N

I. Rrethanat e çështjes

1. Nga faktet e pranuara nga Gjykata e Shkallës së Parë rezulton se subjekti “NAZERI-2000” sh.p.k. është një person juridik i regjistruar në Qendrën Kombëtare të Biznesit më datë 15.11.2000, me formë organizimi “shoqëri me përgjegjësi të kufizuar” dhe me NUIS K31422029Q. Objekti i aktivitetit të kësaj shoqërie përfshin: “Ruajtjen dhe sigurimin fizik të objekteve publike dhe private, si dhe të vlerave materiale dhe monetare në këto objekte; shoqërimin dhe ruajtjen e vlerave pasurore e monetare gjatë transportit; ruajtjen e jetës së personelit në objekte dhe në lëvizje; etj.”

2. Në funksion të ushtrimit të kësaj veprimtarie, më datë 30.11.2018, shoqëria “NAZERI-2000” sh.p.k. ka lidhur me shoqërinë “OSHEE” sh.a., Drejtoria Rajonale Shkodër, kontratën nr. 2112/4 prot., me objekt: “Ruajtja dhe shoqërimi i vlerave monetare të Drejtorisë Rajonale Shkodër me shërbim privat të sigurisë fizike”. Në këtë kontratë janë parashikuar detyrat dhe të drejtat përkatëse të palëve kontraktore. Sipas nenit 4.2 të kontratës, ajo ka afat 12-mujor dhe përfundon më datë 30.11.2019.

3. Pas lidhjes së kësaj kontrate, ka hyrë në fuqi vendimi i Këshillit të Ministrave nr. 809, datë 26.12.2018 “Për përcaktimin e pagës minimale”, i publikuar në Fletoren Zyrtare nr. 189, datë 28.12.2018, me të cilin paga minimale mujore në shkallë vendi u rrit nga 24.000 lekë në 26.000 lekë.

4. Në vijim, shoqëria “NAZERI-2000” sh.p.k., duke konsideruar se rritja e pagës minimale ka ndikuar drejtpërdrejt në rritjen e kostove të ofrimit të shërbimit sipas kontratës (nëpërmjet rritjes së pagës së punonjësve të rolit bazë të shërbimit), i është drejtuar në mënyrë të përsëritur shoqërisë “OSHEE” sh.a., Drejtoria Rajonale Shkodër, me kërkesa për rishikimin e vlerës së kontratës dhe për përfshirjen e kostove shtesë të krijuara pas datës 01.01.2019.

5. Meqenëse pretendimi nuk është zgjidhur me marrëveshje ndërmjet palëve, shoqëria “NAZERI-2000” sh.p.k. ka paraqitur padi pranë Gjykatës Administrative të Shkallës së Parë Shkodër, duke kërkuar:

· Detyrimin e palës së paditur për pagimin e kostove shtesë të shkaktuara për shërbimin e kryer sipas kontratës nr. 2112/4 prot., datë 30.11.2018, në zbatim të VKM nr. 809, datë 26.12.2018;

· Detyrimin për pagesën e kamatës ligjore nga data e maturimit të faturave përkatëse deri në datën e ekzekutimit të detyrimit.

6. Sipas paditësit, kontrata nr. 2112/4 prot., datë 30.11.2018, ka natyrë kontrate administrative, në kuptim të Kodit të Procedurës Administrative dhe ligjit nr. 9643, datë 20.11.2006 “Për prokurimin publik” (i ndryshuar), dhe rregullohet nga dispozitat përkatëse të Kodit Civil.

7. Nga ana tjetër, pala e paditur ka paraqitur prapësim, duke pretenduar se shoqëria “OSHEE” sh.a. është person juridik i organizuar në formën e një shoqërie aksionare dhe nuk përbën organ të administratës publike. Në këtë kuadër, sipas saj, mosmarrëveshja nuk është administrative dhe për rrjedhojë nuk i përket juridiksionit të gjykatës administrative, por kompetencës lëndore të Gjykatës së Rrethit Gjyqësor (seksioni civil).

8. Gjykata Administrative e Shkallës së Parë Shkodër (aktualisht Gjykata Administrative e Shkallës së Parë Tiranë), me vendimin nr. 156 (205), datë 03.03.2023, ka vendosur:  
· Shpalljen e moskompetencës lëndore për shqyrtimin e çështjes gjyqësore me nr. 112/208/658/1008/1553 (31170-00990-83-2019) të Regjistrit Themeltar, me palë paditëse: SHPSF “NAZERI-2000” sh.p.k. dhe palë të paditur: OSHEE sh.a., Drejtoria Rajonale Shkodër, me objekt: “Detyrimin e të paditurit për pagimin e vlerës së shtesës së kostove të shërbimeve të kontraktuara në masën 688.450,59 lekë me TVSH, si pasojë e ndryshimit të pagës minimale nëpërmjet VKM nr. 809, datë 26.12.2018, si dhe kamatës ligjore përkatëse”;

· Dërgimin e akteve pranë Gjykatës së Rrethit Gjyqësor Shkodër, si gjykatë kompetente nga pikëpamja lëndore për shqyrtimin e çështjes.

9. Në arsyetimin e saj, Gjykata Administrative ka mbajtur qëndrim se kontrata e lidhur më datë 30.11.2018 ndërmjet SHPSF “NAZERI-2000” sh.p.k. dhe OSHEE sh.a., Drejtoria Rajonale Shkodër, përbën një marrëdhënie juridiko-civile dhe jo administrative. Duke u mbështetur në natyrën e kontratës, ajo ka konkluduar se mosmarrëveshja i përket juridiksionit të gjykatës civile.

10. Gjykata ka argumentuar se, në përputhje me jurisprudencën e konsoliduar të Kolegjit Administrativ të Gjykatës së Lartë, identifikimi i një kontrate si administrative bëhet përmes dy kritereve:

· Kriteri organik, që kërkon që të paktën njëra nga palët të jetë organ i administratës publike dhe të veprojë në përmbushje të funksioneve publike;

· Kriteri material, që ka të bëjë me ushtrimin e kompetencave të së drejtës publike dhe realizimin e interesit publik.

11. Në lidhje me kriterin material, Gjykata thekson se për të cilësuar një kontratë si administrative, duhet që objekti i saj dhe marrëdhënia që lind prej saj të përfshijë: shërbim publik, ushtrim të funksioneve publike apo një interes të drejtpërdrejtë publik.

12. Në këtë drejtim, është cituar edhe vendimi i Kolegjeve të Bashkuara nr. 2, datë 10.03.2014, i cili ka identifikuar tiparet thelbësore të kontratave administrative, ndër të cilat: ushtrimi i pushtetit diskrecional, baza ligjore e së drejtës publike dhe qëllimi i mbrojtjes së interesit publik.

13. Gjykata ka theksuar se, edhe në rastet kur një kontratë lidhet pas një procedure prokurimi publik, ky fakt nuk është vendimtar për cilësimin e saj si kontratë administrative. Është përmbajtja, objekti, marrëdhëniet e krijuara dhe ndikimi ndaj interesit publik që përcaktojnë natyrën juridike të kontratës. (shih vendimet e Kolegjit Administrativ: nr. 00-2020-903, nr. 00-2021-202, nr. 00-2021-949, etj.)

14. Në çështjen konkrete, Gjykata ka konstatuar se:

· Së pari, padia ka në themel një kontratë të së drejtës private, me kërkime që lidhen me kompensimin financiar dhe ekzekutimin e një detyrimi të lindur ndërmjet dy subjekteve të barabarta nga pikëpamja juridike;

· Së dyti, kontrata është lidhur ndërmjet dy shoqërive tregtare, të regjistruara si persona juridikë privatë;

· Së treti, OSHEE sh.a. është një shoqëri aksionare me kapital shtetëror, por e organizuar sipas ligjit nr. 9901/2008 “Për tregtarët dhe shoqëritë tregtare”, dhe nuk ushtron funksione publike sipas ndonjë ligji të posaçëm;

· Së katërti, objekti i kontratës – ruajtja fizike e vlerave monetare – nuk përbën shërbim publik në kuptimin e ligjit, dhe nuk synon përmbushjen e ndonjë funksioni të së drejtës publike;

· Së pesti, asnjë nga të drejtat apo detyrimet e kontratës nuk gjeneron marrëdhënie juridike të së drejtës publike dhe nuk përmban prerogativa të pushtetit publik;

· Së gjashti, ekzekutimi i kontratës nuk ndikon në garantimin e interesit publik, ndaj edhe marrëdhënia është rregulluar nga dispozitat e së drejtës private;

· Së shtati, kontrata është produkt i një procedure prokurimi, por kjo nuk e ndryshon natyrën e saj civile;

· Së teti, qëndrimi i mbajtur është në përputhje me jurisprudencën e konsoliduar të Gjykatës së Lartë, e cila në raste analoge ka cilësuar të tilla kontrata si marrëdhënie të së drejtës civile. (shih p.sh. vendimet nr. 00-2021-40; nr. 00-2021-1634; nr. 00-2015-3480, etj.)

15. Gjykata e Shkallës së Parë e Juridiksionit të Përgjithshëm Shkodër, me vendimin e datës 23.04.2025, ka vendosur:

· Të parashtrojë përpara Gjykatës së Lartë mosmarrëveshjen për kompetencën lëndore ndërmjet kësaj gjykate dhe Gjykatës Administrative të Shkallës së Parë Tiranë, në lidhje me çështjen objekt padie të paraqitur nga shoqëria “NAZERI-2000” sh.p.k., me objekt detyrimin për pagesë të kostove shtesë dhe kamatëvonesave të lidhura me ekzekutimin e kontratës së datës 30.11.2018.

16. Në arsyetimin e saj, kjo gjykatë ka konkluduar se mosmarrëveshja e ngritur nga paditësi “NAZERI-2000” sh.p.k. rrjedh nga ekzekutimi i një kontrate të lidhur në bazë të një procedure prokurimi publik, dhe për pasojë, kontrata ka natyrë administrative në kuptimin e ligjit.

17. Gjykata ka sqaruar se subjekti i paditur, “Operatori i Shpërndarjes së Energjisë Elektrike” (OSHEE SHA), është një shoqëri tregtare shtetërore, e krijuar dhe funksionuese në bazë të ligjit nr. 43/2015 “Për sektorin e energjisë elektrike”, siç është ndryshuar. Kjo shoqëri, ndonëse ka formë tregtare, përmbush një funksion publik të përcaktuar në ligj – konkretisht, shpërndarjen e energjisë elektrike. Duke qenë nën kontrollin dominues të shtetit, ajo përmbush kriteret për t’u cilësuar si sipërmarrje publike, sipas nenit 14/1 të ligjit “Për prokurimin publik” (në fuqi në momentin e lidhjes së kontratës).

18. Në përmbajtje të kontratës objekt padie është përcaktuar se ajo është lidhur nëpërmjet procedurës së hapur të prokurimit publik, për të realizuar ruajtjen dhe shoqërimin e vlerave monetare të OSHEE SHA Shkodër – një shërbim që lidhet me mbrojtjen e pasurisë shtetërore dhe realizimin e një funksioni të interesit publik. Në këtë kuptim, gjykata vlerëson se kontrata ka objekt dhe qëllim publik dhe, si e tillë, bart elementë të së drejtës publike.

19. Gjykata ka theksuar se, sipas nenit 3, pika 4, të Kodit të Procedurave Administrative, si dhe nenit 7 të ligjit nr. 49/2012, për cilësimin e një kontrate si administrative kërkohet përmbushja kumulative e dy kritereve:

· Kriterit organik, që lidhet me praninë e një organi publik si palë në kontratë;

· Kriterit material, që lidhet me krijimin, ndryshimin ose shuarjen e një marrëdhënieje juridike të së drejtës publike.

20. Gjykata thekson se edhe jurisprudenca e Gjykatës së Lartë, përfshirë vendimin nr. 00-2020-575, datë 12.10.2020, e ka bërë të qartë që vetëm plotësimi i kriterit organik nuk mjafton për t’i dhënë një kontrate karakter administrativ, por ai duhet domosdoshmërisht të shoqërohet me përmbajtjen e një marrëdhënieje të së drejtës publike.

21. Gjykata i referohet gjithashtu Vendimit Njësues Administrativ nr. 302, datë 22.09.2023 të Kolegjit Administrativ të Gjykatës së Lartë, ku është theksuar se një kontratë është administrative kur, krahas pjesëmarrjes së një organi publik, realizon një marrëdhënie sipas të drejtës publike dhe i shërben një shërbimi ose qëllimi publik.

22. Ky vendim identifikon si elementë karakterizues të kontratës administrative:

· Objektin e saj të lidhur me shërbimin publik;

· Kufizimin e lirisë kontraktore nga ana e palës private;

· Epërsinë juridike të organit publik në kontratë (p.sh. tërheqje e njëanshme); Zbatimin primar të së drejtës publike mbi përmbajtjen e kontratës.

23. Në rastin konkret, sipas gjykatës:

· Kontrata është lidhur për ruajtjen e vlerave monetare të një subjekti shtetëror që zotëron pasuri publike;

· Kontrata është lidhur përmes një procedure të ligjshme prokurimi publik;

· Ekzekutimi i saj ka ndikim në funksionimin e një shërbimi publik dhe përmbushjen e objektivave të OSHEE SHA;

· Marrëdhënia juridike ka krijuar detyrime për pagesë për shkak të një ndryshimi në legjislacionin mbi pagën minimale, që lidhet me rregullimin e së drejtës publike.

24. Gjykata thekson se OSHEE SHA është subjekt që ndonëse ka formë të së drejtës private, ushtron funksione me interes publik në fushën e energjisë, dhe kontratat që lidh për këtë qëllim (si ajo objekt padie) kanë natyrë administrative. Ndaj, çdo mosmarrëveshje që lidhet me përmbushjen e këtyre kontratave i përket kompetencës së gjykatave administrative.

II. Vlerësimi i Kolegjit Administrativ të Gjykatës së Lartë
25. Kolegji Administrativ i Gjykatës së Lartë (në vijim: Kolegji), pasi shqyrtoi dokumentacionin e administruar në dosje dhe analizoi natyrën e mosmarrëveshjes objekt gjykimi, konstatoi se çështja ka natyrë administrative. Për pasojë, vendimi nr. 156 (205), datë 03.03.2023 i Gjykatës Administrative të Shkallës së Parë Tiranë duhet të prishet, ndërsa çështja duhet të kthehet për gjykim pranë kësaj gjykate, me të njëjtën trupë gjykuese.

26. Përcaktimi i kompetencës lëndore dhe funksionale është i rregulluar nga Kushtetuta (neni 42), marrëveshjet ndërkombëtare (neni 6 i KEDNJ) dhe legjislacioni i brendshëm proceduror. Sipas praktikës së Gjykatës Kushtetuese (vendimi nr. 31, datë 05.07.2011), gjykata duhet të jetë e krijuar me ligj dhe të ketë juridiksion të përcaktuar qartë përpara shqyrtimit të një çështjeje konkrete. 
27. Kompetenca lëndore përbën parakusht proceduror për shqyrtimin e çështjes. Mungesa e saj e bën të pavlefshme çdo veprim gjyqësor, pavarësisht se çështja mund të jetë zgjidhur drejt në themel (shih vendimin nr. 917, datë 11.05.2017).

28. Shkaku ligjor i padisë është elementi kyç për përcaktimin e kompetencës. Ai duhet të identifikohet me kujdes nga gjykatat e faktit dhe lidhet pazgjidhshmërisht me natyrën juridike të marrëdhënies ndërmjet palëve dhe mjetin procedural të përdorur.

29. Sipas vendimit të Kolegjeve të Bashkuara të Gjykatës së Lartë nr. 2, datë 10.03.2014, një mosmarrëveshje konsiderohet administrative nëse përmbush një ose më shumë nga këto kushte:

· përfshirja e një organi të administratës publike që ushtron funksione me bazë ligjore;

· bazimi në një ligj të së drejtës publike;

· qëllimi për të realizuar një interes publik.

30. Në rastin konkret, kontrata për shërbimin e ruajtjes fizike të objekteve të OSHEE SHA përmbush të gjitha këto kritere dhe, si e tillë, cilësohet mosmarrëveshje administrative.

31. Sipas praktikës së konsoliduar të Gjykatës së Lartë dhe doktrinës juridike, një kontratë administrative identifikohet përmes dy kritereve:

· kriteri organik – prania e një organi publik si palë në kontratë;

· kriteri material – ekzistenca e një marrëdhënieje të së drejtës publike të lidhur me një shërbim ose funksion publik.

32. Vendimi njësues nr. 00-2023-3628 (302), datë 22.09.2023, ka përcaktuar se kontrata është administrative kur, përveç përfshirjes së një organi publik, ajo lidhet me një marrëdhënie që krijon, ndryshon ose shuan të drejta sipas së drejtës publike, në funksion të një shërbimi apo interesi publik.

33. Në këtë kontekst, Kolegji konstaton se OSHEE SHA, megjithëse shoqëri aksionare me formë private, është shoqëri shtetërore që vepron në bazë të ligjit nr. 43/2015 dhe ushtron funksione publike, duke u cilësuar organ publik në kuptimin e nenit 2 pika 6 të ligjit nr. 49/2012 (shih vendimin nr. 00-2014-3136, datë 11.09.2014). Plotësimi i kriterit organik në këtë rast është i pakontestueshëm. 
34. Kolegji vlerëson gjithashtu se është përmbushur edhe kriteri material, pasi:

· kontrata ka për objekt një veprimtari që garanton shërbimin publik të shpërndarjes së energjisë elektrike;

· lidhet me ruajtjen e pasurive shtetërore;

· është rregulluar në funksion të një akti të së drejtës publike (VKM nr. 809, datë 26.12.2018);

· autorizon autoritetin kontraktor për tërheqje të njëanshme për shkak të interesit publik (neni 28 i kontratës).

35. Këto elementë – veçanërisht pozita e epërsisë juridike të organit publik, lidhja me procedurën e prokurimit publik, dhe rregullimi nga norma të së drejtës publike – përbëjnë elementet dalluese të kontratës administrative.

36. Për të gjitha arsyet e sipërshtruara, Kolegji konkludon se Gjykata Administrative e Shkallës së Parë Shkodër (aktualisht Gjykata Administrative e Shkallës së Parë Tiranë) nuk ka bërë një vlerësim të saktë të natyrës juridike të mosmarrëveshjes, duke shpallur në mënyrë të pabazuar moskompetencën lëndore. Për rrjedhojë, vendimi i saj duhet të prishet dhe çështja të rikthehet për shqyrtim pranë së njëjtës gjykatë.

PËR KËTO ARSYE,

Kolegji Administrativ i Gjykatës së Lartë, bazuar në nenin 13, pika 6 të ligjit nr. 49/2012, datë 03.05.2012 “Për Gjykatat Administrative dhe Gjykimin e Mosmarrëveshjeve Administrative” (i ndryshuar),

      V E N D O S I:

1. Rregullimin e kompetencës lëndore, duke përcaktuar si gjykatë kompetente Gjykatën Administrative të Shkallës së Parë Tiranë për shqyrtimin e çështjes.

2. Prishjen e vendimit nr. 156 (205), datë 03.03.2023 të Gjykatës Administrative të Shkallës së Parë Shkodër (aktualisht Gjykata Administrative e Shkallës së Parë Tiranë) dhe dërgimin e çështjes për vazhdimin e gjykimit pranë kësaj gjykate, me të njëjtën trupë gjykuese.

Tiranë, më 05.06.2025

